
                                                                                                                                             		დანართი N1                                                      
აჭარის  ავტონომიური  რესპუბლიკის განათლებისა და სპორტის სამინისტროს 
პროგრამის ,,პროფესიული და უმაღლესი განათლება“ ქვეპროგრამის 
 „უცხოეთში სტაჟირება“ (კლასიფიკაციის კოდი: 051005)  
დებულება

მუხლი 1.  ზოგადი დებულებანი
1. უცხოეთში სტაჟირების ქვეპროგრამის (051005) მიზანია, ევროპის რეგიონთა ასამბლეას ახალგაზრდების სტაჟირების პროგრამის (ევროოდისეა) მეშვეობით ხელი შეუწყოს ახალგაზრდების პროფესიული კვალიფიკაციის ამაღლებას, პროფესიულ გადამზადებას და/ან დასაქმებას. 
2. უცხოეთში სტაჟირება ითვალისწინებს აჭარის რეგიონიდან სტაჟიორის გაგზავნას და აჭარის რეგიონში უცხოელი სტაჟიორის მიღებას. 
3. აღნიშნული წესი აწესრიგებს აჭარის ავტონომიური რესპუბლიკის განათლებისა და სპორტის სამინისტროს (შემდგომში – სამინისტრო) პროგრამის „პროფესიული და უმაღლესი განათლება“ ქვეპროგრამის  „უცხოეთში სტაჟირება“ ფარგლებში  აჭარის რეგიონიდან გასაგზავნი (შემდგომში - გასაგზავნი) სტაჟიორის შერჩევისა და დაფინანსების წესს, ასევე აჭარის რეგიონში მისაღები (შემდგომში - მისაღები) უცხოელი სტაჟიორის შერჩევისა და დაფინანსების წესს.

მუხლი 2.  კონკურსის ადმინისტრირებაზე უფლებამოსილი ორგანო
1. გასაგზავნი სტაჟიორების კონკურსის  ადმინისტრირებას ახორციელებს  სამინისტრო. 
2. სამინისტრო შეიმუშავებს და მინისტრის ინდივიდუალური ადმინისტრაციულ-სამართლებრივი აქტით ამტკიცებს გასაგზავნი სტაჟიორის:
ა) განაცხადის სამინისტროში წარდგენის ვადებს;  
ბ) საკონკურსო კომისიის შემადგენლობას;
გ) განაცხადის ფორმას;
დ) შეფასების კრიტერიუმებს;
ე)  დაფინანსების (ერთჯერადი ფინანსური გასაცემელი) მიმღებთა მონაცემებს.

მუხლი 3. გასაგზავნი სტაჟიორისთვის დადგენილი დოკუმენტაცია
1. კონკურსში მონაწილეობის მისაღებად განმცხადებელმა სამინისტროში უნდა წარმოადგინოს შემდეგი დოკუმენტაცია:
ა) განცხადება და აპლიკაციის ფორმა;
ბ) პირადობის მოწმობის ასლი;
გ)აჭარის ავტონომიური რესპუბლიკის ადმინისტრაციულ ტერიტორიაზე რეგისტრაციის დამადასტურებელი დოკუმენტი, რომელიც გაცემულია უფლებამოსილი ორგანოს მიერ.  
დ) პროფესიული ან უმაღლესი განათლების დამადასტურებელი დოკუმენტის ასლი.
2. სამინისტრო უფლებამოსილია საჭიროების შემთხვევაში მოითხოვოს დამატებითი დოკუმენტაცია.
მუხლი 4. მისაღები სტაჟიორისთვის დადგენილი დოკუმენტაცია
1. ქვეპროგრამაში მონაწილეობის მისაღებად განმცხადებელმა სამინისტროში უნდა წარმოადგინოს შემდეგი დოკუმენტაცია:
ა) განცხადება პროგრამა ევროოდისეას ვებ-გვერდზე (eurodyssey.aer.eu);
ბ) საერთაშორისო პასპორტის ასლი;
გ) პროფესიული ან უმაღლესი განათლების დამადასტურებელი დოკუმენტის ასლი.
2. სამინისტრო უფლებამოსილია საჭიროების შემთხვევაში მოითხოვოს დამატებითი დოკუმენტაცია.

მუხლი 5. გასაგზავნი სტაჟიორის  შერჩევის პირობები 
1. კონკურსში მონაწილეობის უფლება აქვს აჭარის ავტონომიური რესპუბლიკის ადმინისტრაციულ ტერიტორიაზე განცხადის შემოტანამდე არანაკლებ ერთი წლით ადრე რეგისტრირებულ, 18-35 წლის საქართველოს მოქალაქეს, რომელსაც აქვს პროფესიული ან უმაღლესი განათლების დამადასტურებელი დიპლომი და ფლობს სტაჟირების მოთხოვნის შესაბამისად რომელიმე უცხო ენას.
2. კონკურსი ჩატარდება ორ ეტაპად:
ა) პირველი ეტაპი _ მინისტრის ინდივიდუალური ადმინისტრაციულ-სამართლებრივი აქტით  შექმნილი საკონკურსო კომისია განიხილავს სამინისტროში დარეგისტრირებულ კონკურსანტთა დოკუმენტაციის შესაბამისობას ქვეპროგრამით დადგენილ მოთხოვნებთან; ზეპირი გასაუბრების საფუძველზე ამოწმებს მათ მოტივაციას, უცხო ენის ცოდნის დონეს, რის საფუძველზეც გამოავლენს კანდიდატებს, რომლებსაც უფლება ეძლევათ დარეგისტრირდნენ პროგრამა ევროოდისეას ვებ-გვერდზე (eurodyssey.aer.eu) სააპლიკაციო ანკეტის უცხო ენაზე განთავსების მეშვეობით. 
ბ) მეორე ეტაპი _ კონკურსის პირველ ეტაპზე გამოვლენილი კანდიდატების სააპლიკაციო ანკეტა პროგრამა ევროოდისეას ვებ-გვერდის (eurodyssey.aer.eu) მეშვეობით გადაიგზავნება სტაჟიორის მიმღებ რეგიონში. მიმღები რეგიონის კოორდინატორი შეისწავლის კანდიდატის სააპლიკაციო ანკეტას და მასთან სატელეფონო/ონლაინ გასაუბრების საფუძველზე იღებს საბოლოო გადაწყვეტილებას სტაჟიორის შერჩევასთან დაკავშირებით. 
3.  უცხოეთში სტაჟირების მსურველ აპლიკანტებთან გასაუბრება გაიმართოს:
ა) არაუგვიანეს 2026 წლის 27 თებერვლისა, რომელშიც მონაწილეობის მიღება შეეძლებათ 2025 წლის 1 ოქტომბრიდან 2026 წლის 30 იანვრის ჩათვლით დარეგისტრირებულ აპლიკანტებს;
ბ) არაუგვიანეს 2026 წლის 30 ივნისისა, რომელშიც მონაწილეობის მიღება შეეძლებათ 2026 წლის 2 თებერვლიდან 2026 წლის 29 მაისის ჩათვლით დარეგისტრირებულ აპლიკანტებს;
გ) არაუგვიანეს 2026 წლის 30 ოქტომბრისა, რომელშიც მონაწილეობის მიღება შეეძლებათ 2026 წლის 1 ივნისიდან 2026 წლის 30 სექტემბრის ჩათვლით დარეგისტრირებულ  აპლიკანტებს.
4. პირები, რომლებმაც 2020-2025 წლებში გაიარეს შერჩევის პირველი ეტაპი, 2026 წლის ქვეპროგრამის ფარგლებში არ საჭიროებენ კონკურსის პირველი ეტაპის ხელახლა გავლას.

მუხლი 6. მისაღები სტაჟიორის შერჩევის პირობები და სტაჟირების გავლის დადასტურება
1. მისაღები სტაჟიორის კანდიდატურას, რომლის ასაკი 18-35 წელია, სამინისტროში წარმოადგენს ევროოდისეას მონაწილე შესაბამისი რეგიონი. სამინისტრო შეისწავლის მისაღები სტაჟიორის სააპლიკაციო ანკეტას და მასთან სატელეფონო/ონლაინ გასაუბრების საფუძველზე მიიღებს საბოლოო გადაწყვეტილებას სტაჟიორის შერჩევასთან დაკავშირებით.
2. სტაჟირების დასრულებიდან სამი თვის განმავლობაში გაიცეს სტაჟირების გავლის დამადასტურებელი დოკუმენტი.

მუხლი 7. დაფინანსების ოდენობა
1. სამინისტრო მიმღები რეგიონის მიერ საბოლოოდ შერჩეულ სტაჟიორზე (გასაგზავნი სტაჟიორი) გასცემს ქვეპროგრამით გათვალისწინებულ ფინანსურ დახმარებას ერთჯერადი გასაცემლის სახით.
2. სამინისტრო უცხოელ სტაჟიორზე (მისაღები სტაჟიორი) გასცემს ქვეპროგრამით გათვალისწინებულ  ფინანსურ დახმარებას ერთჯერადი გასაცემლის სახით.

მუხლი 8.  საკონკურსო კომისია
1. კომისიის სხდომებს იწვევს კომისიის თავმჯდომარე.
2. საკონკურსო   კომისია:
ა) განიხილავს სამინისტროში დარეგისტრირებულ აპლიკანტთა დოკუმენტაციის შესაბამისობას ქვეპროგრამით დადგენილ მოთხოვნებთან;
ბ) აპლიკანტებთან ზეპირი გასაუბრების მეშვეობით ამოწმებს მათ მოტივაციას და უცხო ენის ცოდნის დონეს;
გ) გამოავლენს კონკურსის პირველი ეტაპის გამარჯვებულებს, რომლებსაც უფლება ეძლევათ დარეგისტრირდნენ პროგრამა ევროოდისეას ვებ-გვერდზე (eurodyssey.aer.eu) სააპლიკაციო ანკეტის უცხო ენაზე განთავსების მეშვეობით.
დ)  მინისტრს წარუდგენს ინფორმაციას კონკურსის შედეგების შესახებ.
3. საკონკურსო განაცხადის განხილვაში, შეფასებასა ან/და შერჩევაში დაუშვებელია საქართველოს ზოგადი ადმინისტრაციული კოდექსის 92-ე მუხლით გათვალისწინებულ პირთა მონაწილეობა.
4. ამ მუხლით გათვალისწინებული პირი შესაბამისი გარემოების არსებობის შემთხვევაში ვალდებულია კომისიასა და სამინისტროს აცნობოს თვითაცილების შესახებ.
5. კომისია გადაწყვეტილებაუნარიანია, თუ მის სხდომას ესწრება სრული შემადგენლობის ნახევარზე მეტი. გადაწყვეტილება მიიღება დამსწრეთა ხმების უმრავლესობით. ხმების თანაბრად გაყოფის შემთხვევაში გადამწყვეტია სხდომის თავმჯდომარის ხმა.
6. კომისიის წევრი ვალდებულია შეაფასოს თითოეული განაცხადი მინისტრის ინდივიდუალური ადმინისტრაციულ-სამართლებრივი აქტით დამტკიცებული შეფასების ფორმის საფუძველზე. 
7. იმ შემთხვევაში, თუ  კომისიის რომელიმე წევრი შეაფასებს განაცხადს მინისტრის ინდივიდუალური ადმინისტრაციულ-სამართლებრივი აქტით დამტკიცებული შეფასების ფორმის დარღვევით, მისი ხმა არ იქნება გათვალისწინებული ქულათა საერთო ჯამის გამოთვლის დროს. 

მუხლი 9. პერსონალურ მონაცემთა დაცვა 
1. დაინტერესებულ პირზე, კანონმდებლობით გათვალისწინებული შესაბამისი საფუძვლების არსებობის შემთხვევაში, გაიცემა კომისიის ჯამური შეფასების შესახებ ინფორმაცია.
